
Nafarroako Ospitaleko Erradioterapia Zentro berriak 1.177 tratamendu egin ditu ireki zutenetik
Zentroak bigarren azeleragailua jarri du abian, eta hartara, erradioterapiako instalazio zaharraren zati bat itxi ahal izan dute

Osteguna, 2008ko urtarrilaren 17a. Nafarroako Ospitaleko Erradioterapia Zentro berriak 66 eri tratatu ditu eta 1.177 tratamendu egin ditu joan den urteko urriaren 29an abian jarri zuten lehenengo azeleragailuarekin. Urtarrilaren 7an, berriz, partikulen bigarren azeleragailua jarri zuten abian. Zentroko hirugarren azeleragailuari dagokionez, tresneria kalibratzen ari dira, eta baliteke datorren martxoan hastea lanean, gorabeherarik izan ezean. 

Gaur egun, Erradioterapia Zentroko lehenengo azeleragailuak 51 eri artatzen ditu, egunero, goizez eta arratsaldez, eta bigarrenak, berriz, beste 21 eri artatzen ditu (oraingoz goizez bakarrik, baina datorren astetik aurrera egun osoan jardunen da). Bigarren azeleragailua lanean hasteak Ospitaleko erradioterapiako instalazio zaharraren zati bat ixtea ahalbidetu du (kobaltozko unitate bat itxi dute, hain zuzen). Nolanahi ere, instalazio zaharrean tratamenduak egiten jarraituko dute, denbora batez. 


Erradioterapia Zentro berriak 4.100 metro koadroko azalera hartzen du Nafarroako Ospitaleko esparruan (instalazio zaharrek baino hamar aldiz gehiago), eta 130 eri artatuko ditu egunero; hots, 1,5ez biderkatuko du instalazio zaharrean egiten zen jarduera. Hiru hilabete baino gutxiago dira Zentro berria lanean hasi zela, eta gaur egun, 72 erik hartzen dute bertan erradioterapia tratamendua, egunero. Nafarroako Ospitalean artatzen dituzten erien %60 dira, hain zuzen (orotara, 120 bat eri artatzen ditu Ospitaleak). 

Zentro berriaren eraikinak erradiazioen azeleragailuez hornitutako hiru bunker ditu. Era berean, beste bunker bat du (laugarrena), etorkizunean ekipamendua handitzeko. Zentroko beste ekipamendu batzuk honako hauek dira: simulazioetarako ekipamendu bat, ordenagailu bidezko tomografia axialez (OTA) eta simulagailuz hornitutakoa; erradiologiako operazio-gela, kirurgia handiko ebakuntzak egiteko eta operazio-barneko erradioterapia tratamenduetako inplanteak kontrolatzeko beharrezkoa den ekipamenduz hornitutakoa; brakiterapia aretoa, hurbileko erradiazioak ezartzeko; eta gammateka, edo isotopo erradioaktiboen biltegi blindatua. 

Minbizia duten gaixoen %60k erradioterapia tratamendua egin behar izaten dute, lehenago edo geroago, eta zentro berriak 1.500 bat gaixo tratatuko ditu urtean. 1.200k kanpo erradiazioa hartuko dute (ohikoena), eta 300ek, berriz, brakiterapia tratamendua eta beste tratamendu batzuk egin ahal izanen dituzte. Honako hauek, hain justu: 

- Intentsitate Modulatuko Erradioterapia (IMRT): zehaztasun handiko teknika da, tumore bati dosi zehatzak ematea ahalbidetzen duena. Erradiazio dosia tumorearen hiru dimentsioko formara egokitzen du, eta baita tratamenduan zehar tumoreak egin ditzakeen mugimenduetara ere. 

- Erradio-kirurgia: erradiazioak bisturia bailitzan operatzen du gaitzak jotako eremua. 

- Operazio-barneko erradioterapia: gorputz irekiko ohiko kirurgia operazioetan erabiltzen dena. 

- Brakiterapia: erradiazio iturriak tumoretik gertu edo hura ukituz jartzen dituzte, zunden eta beste prozedura batzuen bidez. Horretarako, batzuetan kirurgia behar izaten da. 
- “Hazi” bidezko erradioterapia: prostatako minbiziaren aurka erabiltzen duten teknika da. Erradiazio iturri txiki-txiki batzuk (isotopoak) ezartzen dituzte kaltea jasan duen organoan, tumorearen bilakaera kontrolatzeko. 

